
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АВАРГА МОГОЙН ТУХАЙ

	Заводод Левонтий гэгч нэгэн өвгөн байж билээ. Хүний үгнээс зөрдөггүй, ажилд хичээнгүй хүн сэн. Хар багаас нь Гумешкийн уурхайд зэсийн хүдэр ухуулжээ. Залуу насаа чийгийн хорхой шиг газар дор өнгөрөөсөн аж. Гэрэл гэгээ үзэлгүй газар дор удаан байсаар ногоон өнгөтэй болжээ. Уурхайд хүйтэн, чийгтэй, эвгүй үнэртэй, ийм газар нэг насаар ажил хийж, бие нь мууджээ. Захирагч, энэ өвгөн ямар ч нэмэргүй болсныг мэдээд, уужим сэтгэл гаргаж, Левонтийг Поскакуха дахь эзний мэдлийн алтны уурхайд шилжүүлжээ. Ийнхүү Левонтий алтны уурхайд ажиллах болов. Ажил солиод ч бие нь засарсангүй. Захирагч, өвгөнийг харж харж:

	— Левонтий чи ажилд хичээнгүй хүн. Би чиний тухай эзэнд ярьсан. Эзэн чамайг шагнана гэсэн шүү. Гувчуур авалгүй хамжлагаас чөлөөл, амиа борлуулж яваг даа гэсэн гэж захирагч ярилаа.

	Чадал тэнхээ нь барагдаж, ямар ч ажилд тэнцэхгүй болсон хүнийг тэр үед хамжлагаас чөлөөлж тавьдаг байв.

	Левонтий ингэж суллагдсан хүн. Өөрийн гэдэс хэлхэхээс гадна үр хүүхдээ тэжээхийн тулд хаана ч гэсэн зүсэм талх олох ажил хийх хэрэгтэй болно. Ямар ч аж ахуй, хөрөнгө хогшилгүй бол хаанаас юу олох билээ. Өвгөн бодож бодож алт тунгаая гэж шийджээ. Газар ухах ажил хойно, яльгүй ч гэсэн багаж заавал хэрэгтэй. Яаж ийж байж багаж олоод:

	— За хүүхдүүд минь хэдүүлээ явж алт тунгааж үзье дээ. Та нарынхаа азаар гуйлга гуйлгүй амь зуух болж яаж мэдэх вэ гэжээ.

	Хүүхдүүд нь жижигхэн дөнгөж арав гарч байгаа ажээ.

	Хамжлагаас суллагдсан өвгөн, хоёр хүүгээ дагуулаад явлаа. Аав нь арай гэж хөлөө чирэн сажлахад хүүхдүүд нь хойноос нь дагаад л явна.

	Тэр үед Рябиновын хавиар өнгөн хөрсний алт овоо элбэг олддог байв. Тийшээ очъё гэж Левонтий захиалга хийжээ. Тэр цагт контортой гэрээ хийх хялбархан байлаа. Хэлээд л алт өгч байвал болдог байжээ. Тэд хүнийг луйвардахгүй байна гэж яаж байх вэ. Алтны эрэлчид хаашаа очиж байгааг конторынхон мэдэж аваад алт элбэгтэй бололтой газар байвал бид эндээс чинь ашиглана та нар өөр газар оч гэж хөөчхөөд авчихна. Алтны эрэлчид, конторынхонд туршуулчийн үүрэг гүйцэтгэх боловч олз ашгийг бодож, олсон алтаа үзүүлэхгүйг бас хичээнэ. Конторт тэмдэглүүлэх бага зэрэг алт өгөөд бусдыг нь дамчинд нууж худалдана. Алтны дамчин олон байсан бөгөөд ямар ч цагдаа илрүүлэх аргагүй, залилж чадна. Конторынхон алтны эрэлчдийг мэхлэхийг бодох бөгөөд цаадуул нь эргээд конторынхныгоо мэхлэхийг хичээнэ. Ийнхүү дам дамаа мэхлэлцдэг зуршилтай болжээ. Алтны тухай хөндлөнгийн хүнээс л мэдэж болдог байв.

	Тэд харин Левонтийгоос нууж хаалгүй бүх үнэнийг хэлжээ. Алт олж юу базаах вэ гэдгийг мэдээд, үхтлээ зугаагаа гаргаг даа гэж бод оо биз дээ.

	Левонтий, Рябиновын голд ирж газар сонгож аваад ажлаа эхэллээ. Тамир тэнхэл нь барагдсан амьтан, амьсгаагаа дарж ядан сууна. Нас биед хүрээгүй хүүхэд ажил хийж юу базаах вэ дээ? Гэсэн ч чадлынхаа хэрээр л оролдох аж. Долоо хоног илүү оролдоод, Левонтий талхны ч мөнгө олохгүй нь, дэмий юм гэдгийг мэджээ. Одоо яах бил ээ? Бие нь доройтож, эцэж туржээ. Хоёр хүүдээ хар хүүдий үүрүүлж олныг хэсэж гуйлга гуйлтай биш дээ. Тунгаасан жаал алтаа конторт аваачиж өгөхөөр бямба гарагийн өглөө явжээ.

	Хүүхдүүд минь багажаа харж эндээ үлд. Үүнийг чинь нааш цаашаа чирч байх төвөг юм гэж Левонтий өвгөн захиад явжээ.

	Хоёр хүү нь жодгорынхоо дэргэд юмаа хараад үлджээ. Ахмад хүү нь дэргэдүүрээ ойрхон урсдаг гол руу явж алгана, бүвэр загас барьж ирэв. Түүдэг гал түлж, загасны шөл хийж суутал орой болжээ. Хоёр хүү айж эхлэв.

	Тэгтэл заводын нэг өвгөн айсуй харагдав. Овог нь хэн ч билээ дээ мартаж орхиж, нэр нь л Семеныч гэдэг юм. Цэргийн албанд явж байгаад ирсэн хүн билээ. Урьд заводод ширэм давтах цехийн мастер хийж байхдаа захирагчтай үг зөрсөн учир ажилчдыг залхаадаг газарт өгч зодуул гэж тушаажээ. Семеныч бядтай хүн болоод тэдэнд бууж өгсөнгүй, заримыг нь намалдаглажээ. Гэвч цаадуул нь нугалаад авчээ. Хамгийн бяртай булиа улсыг ажилчдыг зодож залхаадаг газарт шилж авдаг байв. Семенычийг үхтэл нь зодоод, өөдөөс хариуцлаа гэж цэрэгт өгчээ. Тэгээд хорин таван жилийн дараа өвгөн болсон хойноо нутагтаа эргэж иржээ. Эзгүй хооронд нь гэр орныхон нь бүгдээрээ үхэж үрэгдээд, байшингийнх нь үүд хаалга мод хадаатай эзэнгүй хэвтэв. Хүмүүс буулгаж авъя гэсэн боловч хэрэг болох юм байсангүй. Семеныч, муу байшингаа сэлбэж, ганц бие аж төрөх болов. Энэ жир хүн биш гэж хөрш айлынх нь хүмүүс боддог болжээ. Янз бүрийн номтой, орой болохоор номоо бариад суучихдаг байв. Энэ лав хүн эмчилж чадах вий гэж бодоод тэглээ ингэлээ гэж гүйж ирэхэд, «Би хүн эмчилж мэддэггүй. Ийм ажил хийдэг та нарт ямар эмчилгээ байх юм бэ» гэж хэлээд хавьтуулдаггүй ажээ.

	Өөр шашин шүтлэгтэй хүн юм уу гэж хүмүүс эргэлзэнэ. Гэвч нэг их сүжиглэдэггүй ч, манай өвгөчүүлийн адил улаан өндөгний баяр, христос бурхны мэндэлсэн өдөр сүмд очиж явдгийг нь бодоход өөр бишрэлтэй хүн биш бололтой. Ажил хийдэггүй хэр нь амь зуулгаа болгоод байхаар нь хүмүүс гайхдаг ажээ. Жижигхэн ногооны газартай, ангийн хуучин буу, загасны хэрэгсэл байвч зөвхөн түүгээр яаж амь зуух бил ээ? Дашрамд хэлэхэд, Семеныч мөнгө цаасаар тасардаггүй хүн юм. Бас хүнд илүүчилж өгдөг ийм л сонин хүн байжээ. Зарим хүнийг барьцаа тавьж нэмээд өгье, мөнгө өгөөч гэж гуйхад өгмөөр амлаад өгдөггүй билээ.

	Зарим хүнд өөрөө очиж:

	— Иван минь, Михайл минь, чи энэ мөнгөөр үнээ ав. Хүүхэд чинь нялх балчир байна. Үзтэл чи хөл дээрээ босож дэгжих өдий байна гэж гуйгаад мөнгө өгнө. Нэг үгээр хэлэхэд, хачин жигтэй өвгөн билээ. Ном уншдаг болохоор нь тэгээ биз, юм шүглэсэн хүн гэж ярилцдаг болов.

	Семеныч, хоёр хүү рүү ойртож ирээд мэнд амрыг мэдэхэд хүүхдүүд баярлаж:

	— Өвгөн ах аа, наашаа суу, бидний хийсэн загасны шөлнөөс уу гэв.

	Семеныч дургүйлхсэнгүй сууж, шөл амсаад:

	— Тос хөвсөн, ямар сайхан амттай шөл вэ гэж магтаад, цүнхнээсээ шинэхэн жигнэсэн талх гаргаж хэрчээд хоёр хүүгийн өмнө тавилаа. Загасны шөл өвгөнд таалагдсаныг үзээд мань хоёр талхыг шөлтэй холиод үмхэлж гарав. Ойрдоо тийм хоол идсэнгүй гэж Семеныч шөлийг нь магтана. Энэ яриан дундуур хоёр хүү өвгөний талхыг бараг бүгдийг идэж хоолондоо цаджээ. Өвгөн мөн л:

	— Ойр тойрон ийм хоол идсэнгүй гэж магтсаар суув.

	Хоёр хүүг хоолоо идэж цадахаар Семеныч тэдний ажлыг сонирхож асуулаа.

	Эцгийгээ яагаад заводоос гарсан, хамжлагаас хэрхэн суллагдсан тухай, энд ирээд хэр олз омогтой байгаагаа хоёр хүү нэгд нэгэнгүй тоочив. Семеныч, ээ зайлуул даа, ээ зайлуул даа гэж санаа алдаж толгой сэгсэрч сууснаа:

	— Хэдий хэр алт тунгаав даа? гэж асуув.

	— Цэн илүү болсон байх гэж аав хэлсэн гэж хөвгүүд ярив. Өвгөн босож зогсоод:

	— За хүүхдүүд ээ, би та нарт тус болж үзье. Та нар харин хүнд ярьж болдоггүй юм шүү. Хэнд ч юу ч гэж хэлж болохгүй. Ярьсан байвал уу... гэж хэлээд харах нь Семеныч биш шиг аймаар харагджээ. Бас инээмсэглэн байж:

	— Та хоёр түүдэг галынхаа дэргэд унтчихгүй намайг хүлээж бай. Би нэг хүнд очиж сөгдөж гуйгаад ирье. Тэр хүн та нарт тус болж мэднэ. Тэр хүнээс айж ер болохгүй шүү. Айвал л хамаг хэрэг өнгөрөх нь тэр. Айхгүй байхыг хичээгээрэй гэжээ.

	Ингэж захиад Семеныч өвгөн ой руу яваад өгчээ. Хоёр хүү өөд өөдөөсөө ширтэн, дуугүй суугаад хоцров. Ах нь зориг гаргаж:

	— Дүү минь айж болохгүй гэснийг битгий мартаарай гэж намуухан дуугаар хэлэхдээ уруул нь зэвхий цайж, шүд нь дагжин тачигнаж байв.

	— Ах аа, би айхгүй гэж дүү нь хэлэхдээ нүүр нь зэвхий даасан байлаа.

	Ийнхүү хүлээж суутал шөнө орой болж ойд нам гүм, гагцхүү Рябинов голын ус шоржигнон урсах нь дуулдана. Нэлээд хугацаа өнгөрч хүн ирж яваа харагдахгүй болохоор хоёр хүүгийн айх нь гайгүй болж, түүдэг галаа сэргээж, овоо л хөгжилтэй суулаа. Гэнэт ойд хүн ярилцах сонсогдлоо. Хүмүүс л ярьж яваа биз гэж ажиггүй байснаа, шөнө орой болсон хойно хэн явдаг билээ гэж бодохоос аймшигтай санагджээ.

	Тэгтэл хоёр хүн галын дэргэд хүрч ирсний нэг нь Семеныч ажээ. Нөгөө нь манай эндхийн хүнээс огт өөр хувцас өмссөн танихгүй хүн байв. Тэр үл таних хүн оготор дээлтэй бөгөөд шавь хувцас хийдэг алтан саатан шар хоргой өмд өмсжээ. Хээ угалзтай өргөн бүс бүсэлсэн нь ногоон туяатай бөгөөд бас л жасэр хоргой ажээ. Баруун зүүн хоёр талдаа улаан хавчаар бүхий шар малгайтай, ув улаан гутал өмсжээ. Битүү хууз сахал болсон шар царайтай агаад цагариглан мушгирсан сахал нь үзтэл тэнийдэггүй болой. Нүд нь ногоон, муурын нүд шиг гялалзах бөгөөд харц нь харин эелдэг байрын зөөлөн ажээ. Тэр өвгөн нуруугаар Семенычтэй чацуу, тийм ч бүдүүн биш боловч лагс эр юм. Зогссон газар хөлийн нь аяар хонхойж байв. Хоёр жаал тэр өвгөнөөс айсангүй, сонирхож суулаа.

	— Эд чинь хамжлагаас суллагдсан алтны эрэлчид үү? Олсноо хүнд үлдээхгүй бүгдийг нь авчих уу? гэж тэр хүн Семенычээс тоглоом хийж асууснаа сүүлд нь хөмсгөө зангидан:

	— Чи бид хоёр энэ өвгөний хоёр хүүг бузарлачихгүй байгаа даа? гэж Семенычтэй зөвлөх адил асуув.

	— Эд чинь эрх танхи биш, сайн хүүхдүүд шүү гэж Семенычийг ярихад, өвгөн:

	— Хүн бүр адилхан. Гачигдаж дутагдаж, ядуу зүдүү явахдаа зүгээр юм шиг байвч, миний мөрийг үзэж алт олохоороо ийм бузар булай юм хаанаас гарав гэмээр танагаа алддаг юм гэв.

	Өвгөн хэсэг зуур дуугүй зогсож байснаа:

	— За яах вэ, оролдож үзье дээ. Балчир хүүхэд юм байна, зүгээр байж мэднэ. Үнэхээр сайн хүүхэд байсныг бузарлавал хайран юм шүү. Бага нь л уруул нимгэнтэй юм, шунамгай байж мэднэ. Семеныч чи өөрөө сайн зааж зураарай. Би эцгийг нь мэднэ ээ. Удаан амьд явахгүй хүн. Арай гэж амь голтой байгаа хэр нь амин тэжээлээ олох гэж мэрийж явах юм даа. Өөрийн бодолтой сүрхий хүн шүү. Гэсэн ч жаал юм өгчихвөл бас л биш болно доо гэж хүүг дэргэдээ байхгүй юм шиг Семенычтэй эс мэдсэн янзтай ярилцаж байв. Тэр хүн хоёр хүүг харж харж:

	— Хүүхдүүд минь одоо сайн харж бай. Мөр хаагуур гарахыг ажиглаж байгаарай Мөрийг дагуулж ухаарай. Гүнзгий ухсаны хэрэггүй, ашиг байхгүй гэж захижээ.

	Тэгээд тэр хүн харсаар байтал алга болж, бүсэлхий хүртэлх газар нь том толгой болон хувирч, бүсэлхийнээс дооших газар нь урт хүзүү боллоо. Толгой томоос биш хүний толгойтой ижил бөгөөд нүд нь галууны нүдний хэртэй, хүзүү нь могойн хүзүү шиг ажээ. Газрын дороос аварга том могойн бие хөврөн гарч толгой нь модноос дээш цогнойн гарав. Могойн их бие түүдэг гал руу мушгиран ирж, газраар тэнийгээд тэр хачин сүртэй амьтан Рябинов гол руу гулгаж эхлэв. Газар дороос эх төгсгөл нь мэдэгдэхгүй цагариг гарсаар л байв. Түүдэг гал ч унтарч, ойн цоорхойд гэрэл туслаа. Тэр гэрэл нарны гэрэлтэй огт адилгүй, сэрүү татах ажээ. Могой голын дэргэд гулган очиж гол руу ороход голын ус дороо хөлдөв. Могой голын цаад эрэгт гарч нэгэн хөгшин хус мод руу сунаж хэвтээд:

	— За ажиглаж авав уу? Энд ухаарай! Өнчин та хоёрын амь зуулгад чинь хүрнэ ээ. Дэнэж шунаж болохгүй шүү! гэж хашхиран хэлжээ.

	Ингэж хэлээд тэр могой алга болоход Рябинов голын ус дахиад шуугин урсаж, түүдэг гал ч улалзан ноцлоо. Өвс ногоо харин хяруу дарж хөлдчихсөн мэт байжээ.

	— Энэ чинь аварга могой шүү дээ. Газар дэлхийн бүх алт түүний мэдэлд байдаг. Энэ могой л хаагуур явна, алт түүний мөрийг дагана. Аварга могой газар дээгүүр, газрын доогуур, хаагуур л бол явж, хэчнээн хамаагүй газрыг хүрээлж чадна. Хүмүүс, алт элбэгтэй сайн судал олдог чинь энэ юм шүү. Бие биеэ мэхэлж зодоон цохион гаргах, хүн амины хэрэг өдөөх юм бол алтны судал тэр дороо алга болно. Аварга могой хүрч ирээд, алтаа аваад явчих нь тэр билээ. Алтны эрэлчид үйрмэг алттай газар олж, амь зууж байтал, конторынхон ирж, та нар эндээс зайл, энэ газрыг чинь санд авч бид өөрсдөдөө ашиглана гэж алтны эрэлчдийг хөөж орхиод, машин авчирч, ажилчдаа хөөгөөд ирэхэд нь алт ор сураггүй алга болсон байдаг. Тал тал тийш нь ухаж, доош нь гүнзгийлээд юу ч олдоггүй юм. Энэ бас л аварга могой алттай газрыг хүрээлж, нэг шөнө хэвтэж хоноод явахад тэнд байсан алт биед нь наалдаад алга болох нь тэр билээ. Аварга могойн хаана хэвтэхийг яаж мэдэх вэ дээ.

	Алтны дэргэд заль луйвар гарах, нэг хүн нөгөөг хавчихад энэ могой их дургүй юм. Зөвхөн амь зуух гэж мэрийж яваа хүнд бол та хоёрт тусалсан шигээ тус хүргээд л явна. Та хоёр харин үүнийг хүнд ярьж болохгүй шүү. Хүнд л яривал бүтлээ барах нь тэр. Алт их авах гэсний хэрэггүй. Та хоёрыг дэнэж шуна гэж тэр хүн өгсөн юм биш шүү. Тэр хүний хэлэхийг сонссон биз дээ? Юуны өмнө түүний хэлсэн үгийг битгий мартаарай. За одоо явж унт даа. Би түүдэг галын дэргэд жаахан сууна гэж Семеныч өвгөн сургаж ярив.

	Хоёр хүү өвгөний үгээр эмбүүлдээ орж унтлаа. Өглөө нэлээд оройтож босов. Энэ чинь алтны эрэлчид хэдийнээ ажлаа хийж байдаг үе шүү дээ. Хоёр хүү бие бие өөдөө харснаа:

	— Ах аа, та өчигдөр юу үзэв? гэж дүүгээ асуухад, ах нь:

	— Харин чи юм харав уу? гэж асуужээ.

	Энэ тухай хэнд ч хэлэхгүй, хомхой сэтгэлээр шунахгүй гэж хоёулаа андгай тангараг өгөөд хаана эхэлж ухахаа ярилцав. Ухах газраа сонгож авахад хоёр хүү жаалхан маргажээ.

	— Могой сүүлчийн үг хэлсэн газар, голын цаад эрэг дэх хусны дэргэд эхэлж ухъя гэж ахыгаа хэлэхэд, дүү нь:

	— Ах минь, тэнд эхэлж ухаж болохгүй. Нууц задарна. Голын цаад хацарт ямар элс гарав гэж алтны эрэлчид шохоорхон гүйж ирээд үзчихвэл бүх юм илрэх нь тэр гэж ятгав.

	Хоёул ингэж маргаж суухдаа Семеныч байсан бол бид хоёрт зөвлөж хэлэх сэн гэж харамсаж байжээ. Тэгээд өчигдрийн гал түлж байсан газрын яг голд бяцхан хусан гадас шаалттай байхыг олж харав.

	«Энэ лав Семеныч бидэнд тэмдэг болгож хатгажээ» гэж бодоод хоёр хүү тэндээс эхлэн ухжээ.

	Хоёр бэсрэгхэн цул алт олдож, урьдынхтай адилгүй элс гарч эхэлжээ. Тэр хоёрын үйлс ийнхүү урагштай сайн эхэлсэн хэр эь сүүлдээ бүтэлгүй болж дууссан юм. Энэ тухай дараагийн үлгэрт өгүүлье.

	 

	1936 он

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

